
18. februar 2016 UPA 2016/84 

 

Inatsisartut suleriaasianni § 33 naapertorlugu aaliangiiffigisassatut siunnersuut imaattoq matumuuna 

saqqummiuppara: 

Inatsisartunut aaliangiiffigisassatut siunnersuut, Naalakkersuisut peqquneqassasut 

Aatsitassarsiornermut inatsisip allanngortinnissaanik siunnersuuteqaqqullugit, tassani 

pineqarluni aatsitassarsiorniartunut nunamik atuisinnaanermik piiaasoqarniartillugu 

akuersisummik tunniussisoqannginnerani, tassanilu ilaatinneqassapput aatsitassat 

qinngornernik ulorianartunik akullit, nuna tamakkerlugu siunnersuisumik 

tunngaviliisussamillu taasititsisoqartarnissaanik. 

(Inatsisartunut ilaasortaq Per Rosing-Petersen, Partii Naleraq)   

Tunngavilersuut: 

2009-mi Namminersornermi inatsimmi, kalaallit nunamminnik atuisinnaanertik qulakkeerpaat, 

tassungalu uiggiullugu aamma aatsitassanut inatsit nutaaq atuutilersinneqalerluni. Massakkullu 

imatut inissisimavugut; namminerluunniit illuliorniartilluta nunaminertamik pisisinnaanngilagut, 

tamatta inuiaqatigiit nuna pigingatsigu. Tassani suliffeqarfiit aatsitassarsiorniarlutik 

qinnuteqarnissamik kissaateqartut aamma taama inissisimapput.  

Taamaattumik nunatsinnut annertuumik sunniuteqartussamik suliaqartoqarniartillugu, soorlu 

aatsitassarsiorniartoqassappat, pissusissamisoorpoq taamaattoqarnera akuersaarneqarsinnaanersoq 

tamatta aperineqartaqassalluta. Tamanna kulturitsinnik aallaaveqarpoq, kinaassutitsinnut 

naliginnaasutut ilaavoq kikkullu tamat oqartussaaqataanerannik pingaartitsinitsinnut 

naapertuuttuulluni. 

Naalagaaffiit Peqatigiit inuiattut akuerisaanissamut piumasaqaatai naapertorlugit inuiattut 

akuerisaareernikuuvugut, nunallu inoqqaavisut inissisimanerput inuiattut akuerisaanitta 

allanngunngilaa, tassanilu aaliangersagaqarpoq annertuumik allannguisoqarniartillugu nunap 

inoqqaavi aperineqaqqaartassasut, tassanilu inuiaqatigiit taasitinneqarlutik aperineqarnissamik 

pisinnaatitaaffeqarneqarnerat avaqqukkuminaappoq. Tamakku qaavatigut aamma isummat 

ersarissut assigiinngitsut inuiaqatigiinni isummersornermi tunngavigitissallugit pingaaruteqarpoq, 

kiisalu kikkut tamat oqartussaaqataanerata tunngavia aaqqiiniarnermi aallaavigissallugu tulluarpoq, 

tassalu innuttaasunik taasititsinissaq. Taamaattumik Partii Naleqqamiit pingaartipparput uunga 

pisamut tunngatillugu, innuttaasut isumaannik tusarniaanissap qulakkeernissaa.  

Siunnersuutip aningaasatigut allaffissornikkullu pisortanut kinguneqaatissai:  

Innuttaasunik taasititsinissamik aaqqissuussinermi naatsorsuutigineqarsinnaavoq, allaffissornermi 

sulisup ataatsip naligatut, ukiumi ataatsimi ingerlanneqarsinnaassasoq. Inatsisartuni ilaasortapSteen 

Lyngep nuna tamakkerlugu inuiaqatigiinnik taasisitsinissaq qanoq naleqassanersoq § 37 
1
 atorlugu 

apeqqutaata akineqarnerani takuneqarsinnaavoq:   

 

”Ilaatigut aningaasartuutissat annertussusissaannut apeqqutaassapput qanoq annertutigisumik 

paasisitsiniaassutissanik oqallinnernilu tunngavissanik suliaqartoqatariaqassanersoq, 

assersuutigalugu filmiliornernik paasissutissanillu suliaqarnermut, innuttaasunik 

ataatsimiititsinernut tusarniaanernut il. il. Nunatta karsianut kingullermik nunatsinni innuttaasunik 

taasisitsinermut aningaasartuutaasut Naalakkersuisut siulittaasuata Naalakkersuisoqarfianiit 

naatsorsorneqarsimapput 2 mio. kr.-it missaannut. Tamatumani pineqarpoq namminersorneq pillugu 

inatsisissap taasissutigineqarnera, 24. november 2008 ingerlanneqartoq. 

Taamani aningaasartuutaasut agguataarput taasisitsinerup ingerlanneqarnissaanut 

aaqqissuussinermut 500.000 kr.-it missaat, taasisitsivissamik suliaqarneq naqitserisitsinerlu, 

nassiussuineq, annoncinut aningaasartuutit aamma siunnersortinik sulisitsinernut aammalu 

1.520.000 kr.-it tapiissutigineqartut paasisitsiniaannermut oqallititsinernullu.” 

 

Ilanngullugu erseqqissaatigineqassaaq siunnersuut akuerineqassappat Aatsitassarsiornermut 

inatsisip naleqqussarnissaanut aningaasartuuteqassammat, tannalu taasinermut tunngaviup 

politikkikkut siunnerfianut aporaatinnginnissaa isumannaarniarneqartussaassalluni.  Taannalu 

sulisup ataatsip nalingatut ukiup 2/3-atut ingerlanneqarsinnaassasoq, tassalu aningaasanngorlugu 

300.000 kr nalilerneqarpoq. 

 

Siunnersuutip namminersorlutik inuussutissarsiortunut allaffissornikkut aningaasatigullu 

kinguneqaatissai 

Siunnersuutip namminersorlutik inuussutissarsiortunut allaffissornikkut aningaasatigullu piffissaq 

qaninneq eqqarsaatigalugu kinguneqaatissaqanngilaq. Innuttaasunik taasitsitereernerup kingunissai 

annertunerusumik allaaserineqarsinnaanngikkallarput, tamakku taasereernermi aatsaat 

saqqummernissaat naatsorsuutigineqarmat. 

 

Siunnersuutip innuttaasunut allaffissornikkut aningaasatigullu kinguneqaatissai. 

Siunnersuutip innuttaasunut allaffissornikkut aningaasatigullu piffissaq qaninneq eqqarsaatigalugu 

kinguneqaatissaqanngilaq, siunnersuutip akuerineqariataarnerata innuttaasut aningaasatigut, 

allaffissornertigullu sunnissanngimmagit. Innuttaasunik taasitsitereernerup kingunissai 

annertunerusumik allaaserineqarsinnaanngikkallarput, tamakku taasereernermi aatsaat 

saqqummernissaat naatsorsuutigineqarmat. 

